Коми Республикаса Юралысь Вячеслав Гайзер ошкис Сыктывкарын том йӧзлысь продюсерскӧй да прӧст кад коллялан шӧринъяс лӧсьӧдан мӧвп 

Татшӧм вӧзйӧм висьталісны Коми Республикаын водзмӧстчысь том йӧзлы отсӧг сетысь проектнӧй комитетлӧн заседание вылын.

«Зэв бур, кор том йӧзӧс ӧнія культураӧ да искусствоӧ кыскан проектъяс лӧсьӧдӧмын участвуйтӧны асьныс том йӧз. Стӧч та йылысь ми сёрнитім Коми Республикаса Веськӧдлан котырлӧн бӧръя заседание вылын, кор видлалім сы йылысь, кыдзи вӧчны проектъяссӧ интереснӧйджыкӧн да ышӧданаӧн налы, кодъяслы найӧ лӧсьӧдсьӧны. Талунъя сетӧм арт-шӧринъяс да продюсерскӧй шӧрин торйӧн нин ас дорас кыскӧны сы вӧсна, мый найӧс думыштісны эз чиновникъяс, а найӧ, кодъяс дасьӧсь та вылын уджавны да сӧвмӧдны найӧс оз сӧмын пас пуктӧм вӧсна. Татшӧм проектъяссӧ кутам вӧзйыны грантъясӧн канмусянь отсӧг сетӧм вылӧ», - пасйис Коми Республикаса Юралысь.

В. Гайзер сетіс 2 тӧлысь сы вылӧ, медым помӧдз вайӧдны «АРТ-лофт» проект: «Тайӧ абу ыджыд кадколаст, сы вӧсна тайӧ каднас ме кора бӧрйыны сыктывкарса мэриякӧд не сӧмын лӧсялана места, но и дасьтыны зданиелысь эскизъяс, опишитны сылысь пытшкӧссӧ — ӧти кывйӧн кӧ, тырвыйӧ лӧсьӧдны проектсӧ. Продюсерскӧй шӧрин йылысь сёрнитігӧн колӧ тӧд вылын кутны, мый уна сикас категорияа йӧзлы кажитчӧны уна сикас шылада нырвизьяс и колӧ отсавны найӧс сӧвмӧдны».

Таысь кындзи, Вячеслав Гайзер пасйис, мый унакодь сетӧм проектъясыс гажӧданаӧсь: «Ме думысь, абу тырвыйӧ петкӧдлӧма айму пыдди пуктыны да радейтны велӧдан удж, мый, менам видзӧдлас серти, сідзжӧ зэв колана. Лыддя, мый татшӧм проектъясыс вермасны лоны интереснӧйӧсь да ышӧданаӧсь. Воддза вежонас ме аддзысьлі Афганистанса ветеранъяслӧн республиканскӧй союзӧ пырысьяскӧд и сэні ми сідзжӧ видлалім тайӧ юалӧмсӧ. Вӧзъя тіянлы ӧтувтны вынъяснытӧ да лӧсьӧдны ӧтувъя проект».

Республикаса Юралысь сідзжӧ пасйис, мый тшӧктас аслас вежысьяс Тамара Николаевалы да Владимир Тукмаковлы думыштлыны, эм-ӧ позянлун сетны содтӧд отсӧг 2013 да 2014 воясын том йӧзлысь проектъяс збыльмӧдӧм вылӧ.

«Кора Коми Республикаса йӧзӧс велӧдан министерствоӧс да Коми Республикаса сьӧм овмӧс министерствоӧс ӧтув корсьны позянлун сетны содтӧд сьӧм да юкны найӧс  проектъяслӧн коланлун серти. Дерт, гӧгӧрвоа, ставсӧ он вермы решитны сьӧм отсӧгӧн. Эмӧсь юалӧмъяс, кӧні ковмас тіянсянь отсӧг. Пыртӧй асланыд уджаныд канму органъяслысь да налӧн ведомствоувса учреждениеяслысь позянлунъяссӧ. Му шуа сэтшӧм отсӧг йылысь, кыдзи, пример вылӧ, удж котыртан, либӧ корны жыръяс, кутшӧмкӧ спорт площадкаяс да мукӧд сэтшӧм сяма отсӧг», - пасйис Вячеслав Гайзер.
